
E ben paiva un terrestre paradiso

Un paîse che veddeivan da-ô restante

Da Tæra sfortunâ tanto diviso,

Dove e cose spiravan tutte quante

Dell’innocenza antiga a gioia e ô riso,

Dove ommi e donne e oxelli e scioî e ciante

Mostravan tutte in lô a semplicitæ

A floridessa e ô brio da primma etæ.

Là quanto da lê maexima a natûa

A pêu prodûe de bello e de magnifico

Senz’aggiutto dell’arte e da coltûa

In t’un paise isolôu, queto e pacifico,

In un terren fecondo, a un’aia pûa,

E sotto un clima tepido e vivifico .

Paiva, ripeto, tutto questo unîse

In quell’isoa belliscima e feliçe.

Là gh’ëa de ciante un muggio denso e ombroso

Pe forma e dimenscion varie e distinte

Con un verde perpetuo, delizioso

Pe-a gradazion vaghiscima de tinte,

Solo rotto in çà e in là da-ô cô grazioso

Di oxelli che stendendo i äe dipinte

Sätavan, se posavan in scï rammi

A duî, a treî, a dexe, a vinti, a sciammi.

A-i oxellin tutti vivaçitae,

Che ô véddili e sentili ô v’infondeiva

O brio, da-i quæ lô stessi ëan animæ;

A uña vegetazion, che a sorprendeiva

Pe-a so magnificenza e novitæ,

O spettacolo ascì se gh’azzunzeîva

Ancon ciù vago, ancon ciù nêuvo e ancon

Ciù sorprendente da populazion.

